
 امابعد

Naam-o-Nasab (lineage); 

    Ism-e-Girami Hazrat Sharfuddin, laqb Pia Quadri, khitaab ‘Khwaja’ aur rang 
“mMa’ashuqaana”. Aap (r.a) mureed-o-sada-suhaag-e-Bahrululoom Hazrat Maulana 
Mohammad Abdul Qadeer Siddiqui Al-Quadri Hasrat (Alaih Rahma) hain. Aap (r.a) 
apne waalid-e-majid Hazrat Hayaat Shareef (r.a) ke ekloote farzand the jo Hyderabad 
ke ba-izzat shareef gharane se ta’alluq rakhte hain. Aap (r.a) ki mizaaj mein 
burdobaari aajizi-o-hilm bachpan hi se numaya rahe hain. 

     Aap (r.a) ba-umar 25 saal, sharf-e-bai’th se sarfaraz hue aur apne peer Bahr-ul-
uloom Hazrat Mohammad Abdul Qadeer Siddiqui Al-Quadri (Alaih Rahma) ke 
manzoor-e-nazar ho gaye. Hazrat Hasrat Siddiqi Alaih Rahma Aap ko ‘Pia’ ke naam se 
pukarte aur Aap Hazrat Qiblah Alaih Rahma ko’Pia’ se muqateba karte. 

 Taaiq-e-Wilaadat-o-Wisaal (Birth & Demise); Aap  ki taareeq-e-wilaadat 13 
Rabbi-ul-Awwal 1327 Hijri mutabiq 15 March 1910 AD hai. Aap (RA) ne taqreeban 78 
baras ki umar paayi aur mukhtasar ‘alaalat ke ba’a d 23 Sha’baan-ul-Moa’zzaam 1405 
Hijri mutabiq 14 May 1985 AD ba-roz-e-Doshamba (Montay) ba-waqt-e-fajr rehlat 
farmayi. Inna lillahi wa inna ilaihi raji’ooon 

Mulaazimat; Aap (RA) sarkaari unaani dawaakhana, charminar, Hyderabad mein 
mulazimat eqtiaar farmaayi aur mi’aad poori hone par 1965 AD main wazeefe par 
sububdosh hue. Din bhar naukri karna aur raat bhar apne peer-o-murshid qibla ke 



qadmon mein guzaarna, jee jaan se unki qidmat mein rehna hi Pia Qadri (r.a) ka sab 
kuch sarmaye hayaat tha. “Pia jisko chaahe wohi suhaagan kehlaye” waali baat aap 
(r.a) par saadiq aati hai kyonke aap apne Murshid qibla ko ‘Pia’ farmate the aur 
murshid qibla Hasrat Siddque (RA) aap ko pia kehte the. Is tarah Hazrat Sharfuddin 
(RA) “Pia Quadri” ke naam se hi mashhoor hogaye. Aksar aisa hota ke din mein Pia ko 
apne murshid qibla ki yaad aati toh duty (mulaazimat) se fouran peer-o-murshid qibla 
ki qidmat mein hazir ho jaya karte the. Aap aksar mujhse khaim se farmaya karete the 
“Beta mujhe jo kuch mila bas apne peer ki qidmat se hi mila”. 

Muqaam-o-Martabah; Aap (r.a) Ulul Azm, sahib-e-kashf-o-karaamaat, muqaam-
e-khwajagi par Fayez shakhsiat ke  haamil Pia (r.a) har waqt apne peer-o-murhid (RA) 
ki yaad mein magan, sabz (green) libaas zeb-e-tan kiye hue, dawni gale mein latki hui 
apne chaahne waalon ki khabar giri mein sargraam nazar aate the. 

Aap (r.a) nihayat narm dil, khush mizaaj, haq go, khuda tarsi mein ekta hone ke 
baawajood doosron ki khair khwahi karte rehna aur zuroorat padhne par unki imdaad 
kar dena, dua-e-khair ke liye haath uthaane mein peeche na hatna, yeh Pia (r.a) ka 
shewa-e-hayaat raha hai. Aap (r.a) kisi ke dast nigar na the. Aap  ko apne peer ka diya 
aur Allah Ta’ala ka a’ta karda (Wazeefa-e- Mulaazimat) sab kuch mayassar tha. Aksar 
haajat mandon ki maali imdaad bhi kar diya karte the. 

       Ek martaba Aap  se Behrululoom, Hasrat Siddiqui (RA) ne khush ho kar farmaya, 
“Pia tum ko Allah Ta’ala itna dega… itna dega…”, toh Aap  ne arz kiya, “Allah Ta’ala ne 
aap [Hasrat (RA)] ko mujhe diya ab isse zIyada kya dega”. Yahi waje hai ke log aap  ke 
girwida (affectionate) ho jaate aur aap  se fayezyaab hote the. Aap (r.a) ke karaamaat 
aur khidmat-e-khalq ke waaqiaat, beshumaar hai jin ka tazkira tawaalat ke pesh-e-
nazr yaha mumkin nahi. Qaraeen tafseelaat ke liye aap (RA) ki swaaneh mulkheta 
farmaye. 

Itesaabe-‘Alm-o-Faiz; Aap (r.a) ke peer-o-murshid Hazrat Bahrululoom Hasrat 
Siddiqui (RA) ne aap ko ‘ilm-e-zaahiri-o-ladduni se aaraasta farmaya tha. Hazrat 
Hasrat Siddiqui (RA) ka qaul hai, “Pia ko koi nahi padha sakta usko sirf main hi padha 
sakta hun”. Chunanche Aap aese ba-wafa mureed hain jin ka qalb-e-saleem peer-o-
murshid qibla (RA) ke Ishq main aur sohbat-e-khaas se hi jaari ho gaya. Aap ke qalb 
se “Allah Allah” ke zikr ki aawaaz aati aur seene par kurte ka udna qalb ke zikr-e-ilaahi 
mein jaari hojane ki alaamat hoti. Raat ke khaas hisson mein hum sab ko mushaaheda 
hota tha aur yeh kayfiat fajr tak jaari rehti thi. Is dauraan Aap ke dil kI dadkan mein 
“Allah Allah” ki aawaaz saaf sunaai deti thi aur qalb badi shiddat se dadakne lagta. Yeh 
waqt aap par nihaayat dushwa guzaar hota magar aap  us amaanat ko bardaasht karte 
aur farmaate, “Dekho mere peer (RA) ka kaisa ina’am hai jo mujh kamtar ko apne 
saath zikr-e-ilaahi mein samet rakha hai, yahi nahi balke mujh jaise nacheez aur 
haqeer bande ko bade sarkaar (Rasoolullah ) aur chote sarkaar (gauth-e-aazam 
dastageer ) ka bedaari ki haalat mein deedar se sarfaraz farmaya, yeh unka ehsaan-
e-azeem hai”. 



Aap (r.a) ke fana-fi-sheikh hone ka andaaza is baat se hota hai ke khud aap ke peer-o-
murshid qibla (RA) ka qaul hai ke, “Shara’ ijaazat deti to Pia meri qabr mein dafn 
hota”, aur yeh bhi farmaya ke, “Pia khulfa ka taj hain”, kyon na ho! Ishq-e-peer mein 
Aap ki deewaangi ka yeh aalam hota tha ke jab kabhi Hazrat Behrululoom Abdul 
Qadeer Siddiqui (RA) ki tabiyat kuch nasaaz hoti toh Pia  paththar chun kar murshid 
qibla (RA) ke makaan ke darwaaze par khade hojaate aur farmaate, “mein malakul-
maut ko andar aane nahi doonga”, yeh baat jab ma’alum hoti toh Murshid qibla (RA) 
muskura dete aur irshaad farmaate, “Pia mat ghabraao, mein tumhaare saath hoon”. 

Pia Quadri (r.a) Hazrat Behrululoom Hasrat Siddiqui (RA) ke Urs-e-mubaarak mein 
har saal khud apni taraf se sandal-e-mubaarak laya karte the. Aap (r.a) ne yeh 
zimmedaari apne wisaal-e-mubaarak se pehle mujh haqeer ko saunp di. 
Alhamdulillah Pia (r.a) ki yeh qidmat mayen khaadim paabandi se har Saal Hazrat 
Hasrat Alaih Rahma ke urs-e-shareef mein ada karta raha hun aur inshallah karta 
rahunga. Aap (r.a) ki karam-nawaazinyan mujh nacheez par bhi bohot hai. Hazrat 
Qibla Behrululoom Mohammad Abdul Qadeer Siddiqui (RA) (jo mere bhi murshid-e-
Bai’th hain) ke jumla tabarrukaat jo Pia Quadri (r.a) ko ata hue the Pia  ne apni aakhri 
zamaane mein mujhe ata farmaye aur unki hifaazat ki talqeen ki.  

Urs-e-Sarif Hazrat pia Quadri (r.a); Aa ne, apne wisaal-e-Mubarak se qabl mujh 
se farmayaa, “ Beta Quadri, ba-hysiyat-e-Ja nasheen maire  urs ke maraasim ki 
paabandi se adaayi kane ka ehtemam karne.”  

Pia (r.a) ka wisaal-e-Mubaarak, 1985 AD mein hua aur uske baad se aaj tak Aap  ka 
saalana urs manane ka ehtemaam ki zimmedaari ko ba-husn-e-khoobi main ada karta 
aaya hoon aur urs mein Hazrat HussainI Pasha Qibla (RA) aur Hazrat Ghouse Pasha 
(RA), shehzaad gaan-o-jaanasheenanein Hasrat Siddiqui (RA) ne apni hayaat mein 
ba-nafs-e-nafees, shareek ho kar sar parasti farmaate the  aur mehfil—sama ki sheih-
nasheeni par jalwa afroz raha karte the. 

Chand irshadaat ;   Qaar’aeen ke istefaade ke liye Pia Quadri (r.a) ke chand aqwaal 
pesh-e-qidmat hain:  

1. “Apne peer ki qidmat apne par laazim kar lo kyonke jo bhi milta hai peer ke dar hi se milta 
hai”. 

2. “Woh mureed hi kya jo apne peer ko kisi aur se kam samjhe”. 
3. “Har waqt apne peer ke daaman hi mein chupe rehne hi mein bhalai hai”. 
4. “Faqeer ki koi milk (Property) nahi hoti, faqeer ki toh nazar “guzar gayi guzraan kia jhopdi 

kya maydaan” par rehti hai”. 
5. Ziyaarat-e-awliya kiya karo magar hoshiyaar! Un se kuch na maangna. Balke ‘arz karna 

“Hazrat aap mere peer (RA) se sifaarish karein, kaafi hai””. 
6. “Allah ka bada ehsaan hai ke uski nazar bande ki kotaahiyon par nahi hoti balke bande ki 

aajizi par hoti hai. Allah ta’ala toh nukta nawaaz hai”. 
7. “Jab bhi kuch khao piyo toh Alhamdulillah kehne ke saath saath ‘Sadaqa Rasoolallah” 

kehna mat bhoolo. Isi mein sa’adat mandi aur barkat hai”. 

Wisaal-e-Mubarak; Aap (r.a) ne muqtasar ‘alaalat ke b’ad is dunyai faani se rehlat 
farmaayi. Aap ki ‘alaalat main khidmat aur Wisaal ke b’ad tajveed-o-takfeen ki s’aadat mujh 



khaadi ke makan anjaam digayi. Aap ke janaaze ko Qadeer Pia (r.a) ki painti man kuch dar 
kakhne ke b’ad, Namaaz-e-Janaazah Daghah Hazrat Yuosufain main adaa ki gayi. Pia ke 
chahne walaon ki kaseer t’adaat ne shirkatfarmaay. 

Pia Quadri (r.a) apni zindagi mein hi apne aakhri aalam ka (mazaar-e-aqdas) ki 
nishaandehi mujh ko farma di thi jo Nawab Sahab, Syed Mehmoodullah Khan Quadri 
al Qadeeri ne aap (r.a) ko nazar ki thi. Chunaanche Aap (r.a) ka mazaar aur pehloo 
mein aap ki mehl-e-mubarak “Pian” saheba ka mazaar Masjid-e-Maqbar-e-
Rafee’udaulah, Nampally, Hyderabad se sehen mein ziayarat gah khas-o-aam bana 
hua hai. 

Khaadim, 

Al faqeer Syed Mohiuddeen Mir Lateefullah Shah Quadri (Quadri) Al 
ma’roof Muneer Pasha Quadri 

Farzand-o-Jaanasheen Hazrat Doctor Khwaja Abul Khair Mir Momin Ali Shah 
Quadri (RA) 

 

 


